
Kingusinnerpaamik UPA2013-imi saqqummiunneqartussamik Akileraartarneq Atuga-

rissaarnerlu pillugit isumalioqatigiissitap isumaliutsissiissummini kapitali 5-imi utoq-

qarnik isumaginninneq pillugu kaammattutaasa malitseqartinneqarlutillu atuutilersin-

neqarnissaat pillugu ataatsimut nassuiaammik Naalakkersuisut saqqummiussinissamik 

peqquneqarnissaannik Inatsisartut aalajangiiffigisassaattut siunnersuut. 

(Saqqummiisoq: Inatsisartunut ilaasortaq, Akitsinnguaq Olsen, Siumut) 

 

pillugu 

 

Ilaqutariinnermut Peqqissutsimullu Ataatsimiititaliap 

 

ISUMALIUTISSIISSUTAA 

 

Siunnersuutip aappassaaneerneqarnerani saqqummiunneqartoq 

 

Ataatsimiititaliaq suliarinninnermini ukuninnga inuttaqarpoq: 

 

Inatsisartunut ilaasortaq Olga P. Berthelsen, Inuit Ataqatigiit, siulittaasoq 

Inatsisartunut ilaasortaq Debora Kleist, Inuit Ataqatigiit, siulittaasup tullia 

Inatsisartunut ilaasortaq Isak Hammond, Inuit Ataqatigiit   

Inatsisartunut ilaasortaq Andreas Uldum, sinniisussaq, Demokraatit 

Inatsisartunut ilaasortaq Knud Kristiansen, Atassut 

Inatsisartunut ilaasortaq Ruth Heilmann, Siumut  

Inatsisartunut ilaasortaq Malik Berthelsen, Siumut  

 

UPA 2011-mi ulloq 30. april 2012-imi siullermeerinerup kingorna siunnersuut 

ataatsimiititaliamit misissorneqarpoq. 

 

Siunnersuutip imarisaa siunertaalu 

Utoqqarnik isumaginninneq pillugu Akileraartarnermut Atugarissaarnermullu 

Ataatsimiititaliarsuup isumaliutissiissutaata kapitalit tallimaanni innersuussutit arfineq-marluk 

malitseqartinneqarnerisa atuutilersinneqarnissaasalu Naalakkersuisunit aallartinneqarnissaasa 

qulakkeerneqarnissaat siunnersuutip matuma siunertaraa. 

  

Naalakkersuisut suliaq tamanna pillugu nassuiaammik ataatsimoorussamik kingusin-

nerpaamik UPA 2013-imi saqqummiussaqassapput.  

 

Siunnersuuteqartup innersuussutit arfineq-marluk siunnersuummini oqaatigeqqippai. Innersu-

ussutillu tassaapput:  

 Utoqqarnik sammisaqarnermi nuna tamakkerlugu pilersaarummik suliarinninneq, 

tassani qulaajarneqassalluni maanna susoqarnersoq, utoqqarnik paaqqinninnissaq 

qanoq tunniunneqartassanersoq, kiisalu aningaasatigut sulisutigullu isumalluutit 

siumut isiginnittumik qanoq atorneqassanersut. 

 

 Tamakkununnga ilaallutik nuna tamakkerlugu inerisaanermut pilersaarut, tassani 

inassutigineqarluni immikkoortunik anginerusunik pilersitsinissat aallullugit, 

ilaatigut utoqqarnut najugaqariaatsinik assigiinngitsunik 

sammisassaqartitsiniarnermilu neqeroorutinik assigiinngitsunik ilaqartut. 

 

 Utoqqarnik isumaginninnerup iluani neqeroorutit assigiinngitsut 

tulleriiaartarnissaannut malittarisassat. 

 

 Angerlarsimaffimmi ikiorteqarnerup inerisarnera kiisalu angerlarsimaffimmi ulloq 

unnarlu paaqqinnittarnerup atugaanerata annertusarnissaa. 

 

 Utoqqarnik paaqqinninnermi pilersaarusiornermi utoqqaat namminneq 

pisinnaasaannik atuinerulerneq. 

 

 Sammisaqartitsinermi periarfissanik ineriartortitsineq, paaqqinnittarfinni 

neqeroorutinut pioreersunut ilanngunneqarsinnaallutik. 

 

 Utoqqarnik paaqqinninnerup iluani pikkorissartitsinerit ilinniartitsinerillu. 

  

 

Siunnersuutip Inatsisartunit siullermeerneqarnera 

Siunnersuut siullermeerneqarnermini oqaaseqartartunit Naalakkersuisuniillu siammasissumik 

isumaqataaffigineqarpoq. Tamanna tunuliaqutaralugu siunnersuut Ilaqutariinnermut 

Peqqissutsimullu Ataatsimiititaliamut innersuussutigineqarpoq.    

 

Ataatsimiititaliap siunnersuummik suliarinninnera   

Akileraartarnermut Atugarissaarnermullu Ataatsimiititaliarsuup isumaliutissiissutaani 2011-

meersumi innersuussutit oqariartuutigineqartut misissuivigineqarnissaat 

atuutilersinneqarnissaallu pillugit suliassap annertuup pisussanngornera ataatsimiititaliap 

maluginiarpaa.    

Taamaattorli suliassaq annertuvoq, innersuussutillu maleqqissaassagaanni 

pingaarnersiorneqartariaqarlutik.  

 

Akileraartarnermut Atugarissaarnermullu Ataatsimiititaliarsuup utoqqarnik 

isumaginninnermut tunngatillugu tusarliussaata saniatigut Naalakkersuisunit partiiniillu 

perarfissanik allanik saqqummiussisoqarsimanngilaq. Allatut oqaatigalugu aqqutissaq 

illiniliorneqareerpoq.  

 

Naalakkersuisuni suliassap annertunera peqatigisaanillu ataatsimut isiginnittuunera 

ataatsimiititaliap maluginiarpaa. Utoqqaat pillugit suliassaqarfiup iluani nuttarnikkut 

ineriartorneq kiisalu nunap ilusilersugaaneratigut ineriatorneq eqqarsaatigalugu. 

Ataatsimeersuarnermi Sarfarissoq III-mi ulluni 24.-26. april 2012-imi ingerlanneqartumi 

oqallisigineqartoq malillugu suliaqarnermi iliuusissamilu teknikkikkut suliassaqarfimmi 

ineriartorneq sillimaffigineqassaaq.  

 

Naalakkersuisut UKA 2012-imi utoqqaat pillugit iliuusissatut pilersaarummik 

saqqummiussinissaat ataatsimiititaliap qilanaaraa. Utoqqaat pillugit iliuusissaq siullertut 

alloriarneruvoq, alloriarneruvorli pingaarutilik. Naalakkersuisut akissuteqaataanni 

allassimasoq malillugu utoqqaat pillugit iliuusissaq utoqqaat sapinngisamik sivisunerpaamik 

namminneq angerlarsimaffimminni najugaqartarnissaannut kiisalu sulisinnaanissaannut 

sinaakkusiinissamut aqqutissiuusseqataassaaq. Taamaattumik siunnersuuteqartup 

oqaatigisaatut utoqqasaanut suliffimmi tunngaviusumik politikkiliornissaq pingaaruteqarpoq. 

Aammattaaq utoqqalinersiat pillugit iliuusissamik pilersitsisoqassaaq, tamatumalu 

kingunerisaanik utoqqaat ataasiakkaat utoqqalinersiaqalernissaminnut namminneq 

aningaasalersueqataanerulernissaat siornatigumut naleqqiullugu annerusumik 

qulakkeerneqassalluni.  

 

Suliap ingerlateqqinneqarnissaani attuumassutillit tamarmik peqataatinneqarnissaasa 

Naalakkersuisunit pingaartinneqarnera ataatsimiititaliap nersornartippaa. Tassunga atatillugu 

suliap ingerlanerani utoqqaat peqatigiiffii aqqutigalugit utoqqaat peqataatinneqarnissaasa 

pingaassusaa ataatsimiititaliap erseqqissaatigissavaa. Najungaqariaatsit, suliassat, sullissineq, 

inuuniarnermi atukkat, utoqqaat inooriaasiat, pisortat isumaginninnerat imminullu 

paaqqutarineq allallu pillugit utoqqaat isummersuutaat suliami ilaatissallugit 

pingaaruteqarput, suliniutit utoqqarnut inuiaqatigiillu utoqqarnik isumaginninnerannut 

sammisuummata.       

        

Suliassaqarfimmi suliassat innersuussutigalugit suleriaqqinnissamut aningaasanik 

pisariaqartunik Naalakkersuisut qulakkeerinninnissaat ataatsimiititaliap tatigaa.      

 

Ataatsimiititaliap inassuteqaatai 

Saqqummiunneqartunik oqaaseqaateqarluni siunnersuut ilusimisut iluseqartoq 

akuerineqassasoq ataatsimiititaliap isumaqatigiittup inassutigaa. 

  

Taama oqaaseqarluni isumaliutissiissummilu allassimasunik paasinnilluni ataatsimiititaliap 

siunnersuut aappassaaniigassanngortippaa. 

